
			LONG PLAY 

			música e letra: Lois Pérez

			voz: Lois Pérez

			coros: Walter White, Lolly Pop, Louis Piero, Odetta da Louzaneta, Nico Parra, Johnny Milton, un poema en carne viva, Lois Pérez, Camill Rompent, AnThony REiXa, Ronnie Seltzer, Ronnie Wood, Ron Havana, Ronald Koeman, róncalle o carallo e sete ducias de cans dogos

			guitarra acústica: Lucho Ponte

			guitarra eléctrica e guitarra slide (é o que Haydn!): Lois Pérez

			guitarra metatísica: Lolo Peteiro

			percusión: Lalo Pecia

			piano: Bar 

			trompetas: Boris VI, ANa do Bolo

			harmónica: Lou Préstamo

			baixo 1: John Balan

			baixo 2: Heidegger, pequeno retaco

			vestiario: Arthur Cravan

			bestiario: Lois Pérez

			Este LP foi abandonado e lanzado nos primeiros días de febreiro, logo de ser rescatado da fragua do que hai onde habita o que desexo, as palabras sen nome e en silencio, a escura luz do escuro. Sempre inacabado de mesturar, sempre dando voltas na dínamo imprevisíbel desta res poética tamén coñecida como animal escénico, máis animal ca escénico, aquí nos estudios LugóPolis o outro día á noite que é cando crean os poetas que cren na noite. Ou cren os poetas que crean na noite, segundo o momento e o lugar.

		

	
		
			A Alba e ao Lois

		

	
		
			«Do que non se pode falar, hai que calar»

			LUDWIG WITTGENSTEIN, na última liña 
do Tractatus logico-philosophicus

			«A culpa foi nosa permitirlle tanto de cativo»

			KARL WITTGENSTEIN, pai de Ludwig Wittgenstein

			«Aquí estou esperando pra ir pra a cova» 

			JOHN BALAN

			«[…] Atravesse a vida… Sem medo, atravesse o escuro… Sem medo[…]
Atravesse a morte… Sem medo…»

			VINÍCIUS DE MORAES

			«I love you, I love you, I love you, I love you, I love you,
I love you, I love you, I love you… I love you…»

			CHUCK BERRY, «I Love You»

		

	
		
			
CARA A

		

	
		
			LP, LONG PLAY

			
TOURO SALVAXE

			O ambiente ferve LP e as estrelas

			arden nun ceo sen limusinas

			cando a multitude berra dor e loucura 

			e na area do desexo a penumbra

			apura o seu debuxo.

			Os licores eslúense en vasos de impaciencia

			e do escuro agroma o fume 

			que completa nidio o teu feitizo somos dous.

			No redobre de tambores voa a túa cabeza

			coma un exército de vencidos na selva calcinada

			imponse o sentir con pulso firme e no seu ritmo

			o mundo caerá connosco ou sen nós

			nunha acuarela libre de guitarras.

			O subterráneo e o abandono 

			cítanse hoxe nos lindes da tristeza

			cartuchos de feeling e delirio

			míranse nos ollos do alcohol

			e o eléctrico baile dos nosos corpos

			ao compás do touro salvaxe da noite

			é o lenzo da fronteira que bordea 

			o perigo no país da aventura.

		

	
		
			
ESTRELA

			Desprendida da túa luz

			que esta noite torna en fulgor

			coma cravos dunha cruz

			no eterno baile do xogo de amor

			e o teu escintilar salvaxe

			é o lene consolo da miña soidade

			que nos guía nesta viaxe

			sen volta cara á morte e a verdade

		

	
		
			
O BAILE DA NOITE

			Sinto que hai unha salvación

			onda a illa dos nosos ollos 

			somos dous bonecos de trapo

			sorrimos case sen pensalo

			ti esvaras polo meu interior 

			es unha mansa invasión eléctrica

			podo sentilo e ti podes sentilo

			levas dentro a loucura e as promesas

			tráfico de luces no gramófono enfebrecido

			misterio e desexo son varelas da noite

			Sinto que hai unha salvación

			achégaste a min ti eléctrico espellismo

			a paixón refulxe agora coma nun ceo sen esquinas

			Colles a miña man e eu collo a túa

			ninguén máis ca nós sabe o segredo

			As nosas sombras bailan contra a perfidia

			o tempo nunca deixa de correr

			namorado furacán rei das apostas

			sinto que hai unha salvación

			silencios tecidos de catedral e desexo

			no desprezo das dores que cargamos

			somos amantes malditos

			oferentes foraxidos no brillo do escuro

			sinto que hai unha salvación

			e os teus pés non deixan de bailar

			xuntos faremos a nosa historia.

		

	
		
			
AMPLIFICADOR BAIXO TERRA

			Escribo

			porque 

			me

			sae

			así

			porque

			aquí

			abaixo

			na

			escrita

			aquí

			onde

			todo

			é

			subterráneo

			dei

			co

			meu

			lugar

			e

			síntome

			invencíbel

			fuxindo

			da

			morte.

		

	
		
			
BAIXAN

			Baixei xusto aquí onde remata o verso

			e onde a última bágoa seca ao sol do invisíbel

			cando adormece o poeta e remata o blues

			aquí onde as palabras coas cartas boca arriba

			nomean a realidade tramposa que non é máis

			ca orde do rei pero agochan a outra cara

			aquí onde escribir é acender a lámpada no escuro

			e iluminar máis aínda a escuridade

			que é un home que apaga a luz ás escuras 

			aquí nas esquinas pobremente iluminadas do día

			no redobre de tambores da liña tachada

			onde remata o filme e patina a nosa historia

			desesperadamente aquí onde transcorre a vida

			e comeza o verso esquecido aos nosos ollos

			aquí onde non puido ser onde xa se verá

			no saber aprendido que salva o noso día

			que non se prega ao espazo e ao tempo

			onde sobe de ritmo o Midnight rambler

			aquí estou copa en alto petando coa culler

			coma un brindeiro na festa da néboa

			xusto aquí onde comeza a poesía.

		

	
		
			
BLUES DO REI BERGMAN = B.B. KING

			O tempo guinda a súa pedra ao vento

			e a miña infancia desaparece no mar

			ondas circulares de lembranza

			ascenden nos ecos da miña memoria

			a morte é un grao de area nunha ostra

			que acariña con nácara o soño da perla

			apértome e afundo na presenza das cousas

			fuxindo de razóns que ninguén sabe:

			sen dor non hai blues

			sen feitizo só queda a area.

		

	
		
			
A SOMBRA

			Nada nos pertence e todo nos admira

			e xoga con nós a sombra do destino

			sen ela non hai camiño nin ruta

			que nos faga pensar que paga a pena

			tensa o perigo a liña do noso tempo

			como unha xirándola de respostas erradas

			O amor é un faro de espellos de lume

			que aquece os corpos xa cansos de palabras

			a sombra do mundo é a nosa propia sombra.

		

	
		
			
O BERCE DE AREA (aLePo)

			Se a distancia silenciosa

			con que mastigamos a dor

			non era un inferno máis

			á hora das noticias

			se a fame e o horror

			non atravesaron a pé

			as vastas chairas da dignidade

			na inmensidade da sombra

			se foi espellismo aquel home

			co seu fillo ao lombo na chuvia

			pola encrucillada da vergoña

			onde choraban as estrelas

			se non eran lúcida verdade

			as pantasmas en forma de muller

			facendo cola nas ruínas dun mercado

			selados os seus beizos mudos

			co escuro carmín da fronteira

			se o abaneo do bambán no xardín

			non agochaba o ruído de cadeas

			que anuncia o pasar dos condenados

			se o fume interminábel de chemineas

			no deserto dos tellados da tarde

			non anunciou os trens que partían

			cara a ningures atrás da montaña

			se a esperanza nunca corricou

			nos pés dunha nena

			pola pedra omeya camiño do Zoco

			se das noras de Hama

			xamais manou auga cristalina

			que bañaba o desexo ao sol

			dos corpos no Éufrates

			se nas pedras do teatro de Bosra

			nunca escintilou a voz de Ulises

			nacendo á traxedia de Homero

			se era mentira o Canto Oitavo

			e que os deuses tecen desgrazas

			para que as xeracións futuras

			teñan tristezas que cantar

			se non é certa a palabra

			se das paredes de Damasco

			non naceron versos de area escritos

			pola man de Sinbad ao partir

			se só eu imaxinei remotas dores

			nos inocentes berros das crianzas

			á hora do recreo aquí nas escolas 

			Se A Máquina era inocente

			como puro o dedo que preme a tecla

			e invisíbel o Recitado da Hipnose

			co seu viviremos sempre

			e que o mundo non ten valor

			se a nosa derrota máis plena

			non foi quen nutriu a miseria

			e o afogo dos nosos irmáns

			das nosas irmás e das crianzas

			se non foi a nosa indiferenza

			a que fixo tremelicar os seus corpos

			agonizando entre as lanzas da cegueira

			Se non foi certo nada

			e nada foi certo nunca

			quen era entón o neno

			que adormeceu para sempre

			no seu berce de area

			soíño ao pé do mar?

		

	
		
			
A MIÑA TERRA, A NOSA TERRA

			A miña terra é un carreiro gastado

			a miña terra é un pai que morreu

			a miña terra é non estar ao teu lado

			a miña terra é un laio que é meu

			A miña terra é sempre fóra de xogo

			a miña terra é unha autovía a Madrid

			a miña terra é o mar no que afogo

			a miña terra é estar lonxe de ti

			A miña terra é perder os de sempre

			a miña terra é ese carro sen bois

			a miña terra é unha morte silente

			a miña terra descarrila en Angrois

			A miña terra é aquel pobre demo

			a miña terra non sabe soñar

			a miña terra é o soño que temo

			a miña terra é unha illa sen mar

			A miña terra é perder os amigos

			a miña terra é facerme maior

			a miña terra é non crer no que digo

			a miña terra é non ser o mellor

			A miña terra castiga os estetas

			a miña terra prefire esquecer

			a miña terra está nas cunetas

			a miña terra non quere saber

			A miña terra é mirarse no embigo

			a miña terra é unha morte fatal

			a miña terra vai sempre comigo

			a miña terra é Siniestro Total

			A miña terra é miope e suicida

			a miña terra non soubo nacer

			a miña terra é unha musa espida

			a miña terra aínda está por facer

			A miña terra é cela sen muros

			a miña terra non sabe a canción

			a miña terra son anos escuros

			a miña terra repite a oración

			A miña terra é faltarme as palabras

			a miña terra é rabia e saber

			a miña terra é temer que non abras

			a miña terra é ser ou non ser

			A nosa terra é un verso perdido

			a nosa terra é unha horta sen fin

			a nosa terra é afogo e zunido

			a nosa terra é a que berra por min

			A nosa terra é mirar ao outro lado

			a nosa terra é un perpetuo roubar

			a nosa terra é aquel preso fugado

			a nosa terra adormece nun bar

			A nosa terra é a terra galega

			a nosa terra xa foi sempre así

			a nosa terra é lenda chairega

			onde o ceo é sempre gris.

		

	
		
			
O BAIXO RESOA DENTRO DO TEU PEITO

			Renace a túa forza

			entre os restos da dor

			e debúxanse os camiños

			por entre o lume das fogueiras

			non precisas máis ca seguir

			namentres aínda quede tempo

			firme de a cabalo da sombra

			do medo que envelena os soños.

		

	
		
			
NUNCA ATRÁS

			Somos a contra dun mundo en fóra de xogo

			e chegamos tarde ao sitio errado

			nunca atrás

			somos nós a contra dun mundo envelenado

			temos o ruído dos vellos vagóns as letras esquecidas

			nunca atrás

			ao noso favor xogan as pintadas sen o teu nome

			os partes de accidente os sofás do pub Furacán

			nove da mañá baixar sen descanso a escaleira

			nunca atrás

			somos nós os cabaleiros do desenfreo

			que velamos armas no cheiro a tabaco

			dos asentos nos buses da Freire 

			nunca atrás

			Deus metro cincuenta e catro e as súas provincias

			ideamos a vitoria nos cristais mollados

			curvas de Guntín camiño ao paraíso

			nunca atrás

			fomos agocharnos ao monte

			e o monte estaba queimado

			coñecen os nosos buratos destrúen os nosos agochos

			nunca atrás

			contamos coas chaves esquecidas Berlín primavera

			con Man e o Cabaleiro de París e con Balan

			nunca atrás

			Somos nós a contra e somos grandes

			ata a vitoria case sempre arde Noia

			bailan os boys en Xove

			nunca atrás

			Somos nós a contra nas lámpadas fundidas

			nos discos raiados nos menos cinco euros de saldo

			nas mans cheirando a gasóleo

			nunca atrás

			Nós a contra. Contra nós.

			Sen nós. Para nós. Por nós e 

			nunca atrás

			Nós á contra en cabalgada sempre triunfal

			por nós con nin Cristo do noso lado

			nunca atrás.

		

	
		
			
RAPAZA FURACÁN

			Fuxe rapaza furacán

			se ves un tipo alto con lentes de sol

			que mira as flores e se emociona 

			coa ousada afouteza que é

			a ledicia constante fronte ao perigo

			Fuxe rapaza furacán

			se ves un tipo alto con lentes de sol

			que esquece o seu discurso

			pero lembra as túas caricias

			no verso e na poalla do vello faio

			Fuxe rapaza furacán

			se ves un tipo alto con lentes de sol

			que fantasía regalarche o mar

			que bebe dos desvíos da estrada

			conduzo cara a ti

			Fuxe rapaza furacán

			se ves un tipo alto con lentes de sol

			que despreza a envexa 

			que é a guerra fría do odio

			que é a morte de todo

			Fuxe rapaza furacán

			se ves un tipo alto con lentes de sol

			Fuxe con el e fuxe comigo

			envólveme no teu misterio.

		

	
		
			
IMPUREZAS

			Érgome ao amencer 

			e corro ao pé do río

			e só a néboa

			onde a luz proxecta 

			na auga o seu misterio

			de tempo e de infindo

			lévame tranquila a mañá

			sen que eu sospeite

			e corro sabendo que nada importa

			cara ao espello dos meus soños

			e só a néboa.

		

	
		
			
AMAR EN CASO DE INCENDIO

			Nacerá a esperanza na mesma flor da derrota

			e de entre as nosas bágoas aparecerá o camiño

			cara ao mundo que outros nos negaron.

			Nacerá a esperanza na mesma noite mil veces repetida

			e a realidade invadirao todo ben tinxida de xustiza

			agromando da fiestra nesa luz que hoxe se apaga.

			Nacerá a esperanza moito tempo despois de todas nós

			entre as cinzas dos versos que incendiaron o poema

			na cega repartición dos nosos corpos aló 

			nas

			entrañas 

			da

			terra.

		

	
		
			
ARDER EN CASO DE AMOR

			Non hai lume máis grande

			ca este noso incendio provocado

			é bo saber que non vén de agora

			e que ninguén poderá apagalo

			arderon nel o desexo dos presos

			e a paixón aprazada dos soldados

			non hai lume máis grande

			ca este o noso incendio provocado

			que prendeu nas penumbras dos cines,

			na indiferenza dos asentos gastados

			e nos levou a arder coma faíscas

